
  ᐅᓂᒃᑳᖅᑐᖅ ᔪᐊᓇᓯ ᖄᐱᒃ
ᑎᑎᖅᑐᒐᖅᑎ ᐊᒻᒫᓐᑕ ᓵᓐᓚᓐ 



ᑕᐃᒃᑯᐊ ᐅᖃᐅᓯᕆᓂᐊᖅᐸᒃᑲ ᓯᕗᓪᓕᒻᒪᕆᕕᓃᑦ 
ᖃᕐᒪᖃᖅᓯᒪᔪᕕᓃᑦ ᒪᑯᓂᖕᒐ ᐅᔭᖅᑲᓂᒃ. ᓴᐅᓃᓐᓇᕐᓂᒃ 
ᓱᓇᖃᖅᑐᑎᒃ ᑕᕝᕙ ᑕᕝᕙᓂ ᓄᓇᒋᔭᒥᓐᓂᑦ. ᐆᒪᔪᐃᓐᓇᕐᓄᑦ 
ᐆᒪᔪᓐᓇᖅᑐᒥᓃᑦ. ᐆᒪᔪᓕᕐᔪᐊᖕᒍᓐᓂᕐᒪᑦ ᑕᐃᔅᓱᒨᓇ 
ᑕᒪᒃᑯᓂᖕᒐᐃᓐᓇᖅ ᓱᓇᖃᖅᑎᓪᓗᒋᑦ ᐱᕙᓗᖏᑦᑎᐊᖅᑐᓂᒃ, 
ᖃᔭᐃᓐᓇᑯᓗᓐᓂᒃ ᐅᒥᐊᑐᐃᓐᓇᐃᓐᓇᑯᓗᓐᓂᒃ. ᑕᐃᒪᐃᑦᑐᓂᒃ 
ᐱᖅᑯᓯᖃᕐᓂᕐᒪᑕ ᐅᐱᓐᓇᕋᓂ ᑕᐃᔅᓱᒪᓂᐅᒻᒪᑦ. ᑕᐃᒪᓕ 
ᑕᒪᒃᑯᐊ ᐆᒪᔪᑦᑎᓐᓂ ᖃᓄᖅ ᖃᐅᔨᓴᑦᑎᐊᖅᑐᒋᑦ 
ᐱᓲᖕᒍᓐᓂᕐᒪᑕ. ᐆᒪᔪᐃᑦ ᖃᓄᐃᑦᑑᒻᒪᖕᒑᑦ, ᖃᓄᕐᓗ 
ᐃᓕᖅᑯᓯᖃᕈᓐᓇᕐᒪᖕᒑᑦ, ᐱᖅᑯᓯᖃᕐᒪᖕᒑᑦ ᐆᒪᔪᖅ.

ᑕᒫᓂ ᐃᓅᓯᒪᔪᑦ ᐆᒪᔪᕋᓱᐊᓲᖕᒍᓐᓂᕐᒪᑕ ᓴᒃᑯᕕᓂᕐᓂᒃ 
ᐊᑐᕋᒥᒃ ᐆᒪᔪᖅ ᕿᒥᕐᕈᖅᑳᖅᑐᒍ. ᑕᐃᒪᓕ 
ᐱᓪᓗᐊᑕᖃᕐᓂᕐᒪᑕ ᐊᑑᑎᖃᕈᓐᓇᖅᑎᐊᖅᑐᓂᒃ ᐃᒻᒥᖕᓄᑦ 
ᖃᓄᖅ ᓄᓇᒋᔭᒥᓐᓂᒃ ᐊᑐᕈᓐᓇᑎᐊᖅᑕᒥᓐᓂᒃ ᐊᕐᕕᕐᓂᒃ 
ᐱᓗᐊᖖᒍᐊᖅᑐᑎᒃ ᐱᒐᔪᓐᓂᕐᒪᑕ. ᑕᐃᒪᓐᓇᑐᐃᓐᓇᐅᖕᒋᑦᑐᖅ 
ᐅᕙᑦᑎᑐᑐᐃᓐᓇᐅᖕᒋᑦᑐᖅ ᐃᓅᓯᖃᕐᓂᕐᒪᑕ, ᐃᓅᓯᓂ ᐊᑐᖅᑐᒍ 
ᐆᒪᔪᓐᓇᓂᕐᒪᑕ.

ᑕᐃᒪᒎᖅ ᐊᕐᕕᕐᓂᒃ ᕿᒥᕐᕈᔭᕋᐃᒐᒥᒃ, ᕿᒥᕐᕈᓪᓗᑎᒃ 
ᖃᓄᐃᑦᑑᒻᒪᖕᒑᑦ, ᐱᔭᕐᓂᖅᑑᒻᒪᖕᒐᑦ, ᐱᔭᕐᓂᖏᑦᑑᒻᒪᖔᑦ. 
ᐃᒫᓪᓕ ᑕᑯᑐᐃᓇᑦᑎᐊᖅᑐᒋᑦ ᐊᕐᕖᑦ ᐃᓕᖅᑯᓯᕆᒐᒥᔾᔪᒃ 
ᖃᐅᔨᒪᕙᓐᓂᕐᖓᑕ. 

ᑕᐃᒪᒎᖅ ᐊᕐᕕᖅ ᐊᖕᒋᔪᐊᓘᑦᑕᕋᓗᐊᕈᓂᒃ 
ᐊᖕᒋᔪᐊᓘᖕᒋᑦᑕᕋᓗᐊᕈᓂᒃ ᕿᕐᓂᖅᑐᐊᓗᖕᒥ ᒪᒃᑕᖃᕐᓗᓂ 
ᐊᒻᒪ ᐅᓇ (ᕿᖕᒐᕆᓂᕋᖅᑕᐅᓲᖕᒍᒻᒪᑦ ᐊᕐᕕᐅᑦ 
ᐊᓂᖅᓵᕕᐊᓗᐊ) ᑖᓐᓇ ᓄᕗᖃᐅᔮᓗᓪᓗᓂᒎᖅ ᑕᐃᒪᐃᑦᑑᑉᐸᑦ 
ᐃᓐᓈᓘᖕᒋᑦᑕᕋᓗᐊᕈᓂ ᐊᕐᕕᖅ ᓯᒡᒐᑑᖕᒍᔭᖅᑐᐊᓗᖕᒥᒃ 
ᐊᓂᖅᓵᐸᓪᓗᓂ. ᑕᐃᒃᑯᐊᒎᖅ ᕿᒥᕐᕈᐊᖅᑐᒡᒎᖅ ᑖᒃᑯᐊ ᑐᑭᓯᕗᑦ 
ᑕᐅᕙᓐᓇᒎᖅ ᐱᔭᕐᓂᖕᒋᑦᑐᖅ ᐱᓇᓱᐊᕐᓗᒍᑦ.

ᑕᐃᒪᓕ ᕿᒥᕐᕈᒐᒥᒃ ᕿᒥᕐᕈᑐᐃᓐᓇᖅᑐᓂ ᐊᕐᕕᕉᖅ 
ᐊᖕᒋᔫᑦᑕᕋᓗᐊᕈᓂᒃ ᐊᖕᒋᔫᖕᒋᑦᑕᕋᓗᐊᕈᓂᒃ ᒪᓐᓇ 
ᒪᒃᑖᓗᐊ ᕿᕐᓂᖅᑐᐊᓘᖕᒋᓪᓗᓂ ᑲᔪᐊᖕᒐᕈᔪᒃᑕᕈᓂ ᐊᒻᒪᓗ 
ᐅᖃᐅᓯᕆᕋᑖᖅᑕᕋ ᑕᐃᓐᓇ ᕿᖕᒑᓗᐊ ᐊᓂᖅᓵᕐᕕᐊᓗᐊ 
ᓄᕗᖃᖖᒋᐅᔭᕐᓗᓂ ᐊᓂᖅᓵᐸᓪᓗᓂᓗ ᓯᒡᒐᑑᖕᒋᑦᑐᒥᑦ, 
ᐊᓂᖅᓵᑎᐊᕙᖅᑰᔨᔪᒥᒃ. ᑖᑦᓱᒪᒎᖅ ᕿᒥᕐᕈᔫᑉ ᑐᑭᓯᕚ 
ᐊᖕᒋᔫᒐᓗᐊᑉᐸᑦ ᐊᖕᒋᔪᐊᓘᖕᒋᑦᑕᕋᓗᐊᖅᐸᑦ ᑕᐅᕙᒎᖅ 
ᐱᔭᕐᓂᖅᑐᖅ. ᑕᐅᕙᓐᓇᒎᖅ ᑕᐅᕙ ᐱᒋᐊᕈᒥᓇᖅᑐᖅ. ᐃᒫ 
ᑕᐅᑦᑐᑐᐃᓐᓇᖕᒋᑎᒍᑦ ᓴᒃᑯᐃᓐᓇᕐᓅᕋᒥᒃ ᑐᑭᓯᔪᓐᓇᖅᐸᒃᑐᒥᓃᑦ 
ᐃᓕᖅᑯᓯᕆᒐᒥᔾᔪᒃ, ᐱᖅᑯᓯᕆᒐᒥᔾᔪᒃ. ᑕᐃᒪᒎᖅ ᑕᐃᒪᐃᑦᑐᖅ 
ᐊᕐᕕᖅ ᐱᔭᕐᓂᖅᑑᕗᖅ. 

ᑕᐃᒪᒎᖅ ᖃᔭᐃᓐᓈᕋᒥᒃ, ᖃᔭᐃᓐᓇᑯᓗᒻᒧᒃ ᐱᓇᓱᒃᑲᒥᒃ 
ᐊᕐᕕ ᑕᐃᓐᓇ ᐱᓇᓱᒃᑕᓂ ᐊᖕᒍᔪᓐᓇᖅᓯᓱᖕᒐᕈᓂᐅᒃ 
ᖃᐅᔨᒪᓇᓱᒃᑲᒥᐅᒃ ᐱᓇᓱᒃᑲᒥᐅᒃ ᑕᐃᒪᒎᖅ ᓇᐅᓕᒃᐹ. 
ᓇᐅᓕᒃᑐᓂᐅᒃ.

ᑕᐃᒪ ᐊᕙᑕᖃᓚᐅᖅᑐᑦ ᓇᑦᑎᕋᔭᓂᒃ. ᓂᐅᑕᖃᖅᑐᒍ 
ᑭᖑᕌᒍᑦ. (ᓂᐅᑕᕐᒥᒃ ᑕᐃᔭᐅᔪᒥᒃ, ᑖᓐᓇ ᓂᐅᑕᖕᒐ ᑕᕝᕗᖕᒐ 
ᐊᕙᑕᐅᑉ ᐃᓚᖕᒐᒍᑦ ᑕᐅᓄᖕᒐ ᐊᓕᖕᒐᓄᑦ ᐊᑕᔪᖅ. 
ᑖᓐᓇᒎᖅ ᑕᐃᒪ ᕿᓚᒃᓱᖅᓯᒪᔪᐊᓗᒻᒥᒃ ᓱᑲᖕᒐᔪᐊᓗᒻᒥᒃ 
ᐊᑯᓐᓂᒃᑯᑦ ᕿᓚᒃᓱᖅᓯᒪᔪᖅ ᐅᔭᖅᑭᓱᖅᓯᒪᒡᓗᓂ, ᐊᓕᖕᒐ). 
ᐲᖅᑕᕈᒫᕐᓂᐊᖅᑐᕉᖅ ᐲᖅᑎᕐᓗᓂᒎᖅ ᐱᔪᒫᕐᓂᐊᖅᑐᖅ 
ᐊᖅᑲᐅᒪᓕᖅᐸᑦ ᐊᕐᕕᖅ. ᓱᓇᐅᕝᕙᒎᖅ ᑕᐃᓐᓇ 
ᕿᓚᒃᓱᖅᓯᒪᔪᐊᓗᒃ ᐲᖅᑕᖅᑐᖅ ᐊᕐᕕᕐᒥᒃ ᑲᑉᐱᐊᓵᕆᔪᖅ. 
ᓱᓇᐅᕝᕙᒎᖅ ᑕᖃᓴᐃᔪᖅ ᐊᕐᕕᕐᒥᒃ. 

ᑕᐃᒪᒎᖅ ᖃᐅᔨᒪᐃᓐᓇᕋᒥᐅᒃ, ᖃᐅᔨᒪᐃᓐᓇᕋᓱᐊᕋᒥᐅᒃ, 
ᐱᔭᒐᕆᓇᓱᐊᕋᒥᐅᒃ, ᐊᖕᒍᔪᓐᓇᖅᓯᓱᖕᒐᕋᒥᐅᒎᖅ ᒪᐅᓇ 
ᐳᕚᓗᖕᒋᑕ ᓇᓛᒍᑦ, ᓴᕕᓐᓇᔪᒻᒥᓄᖅᑲᐃ ᖃᓄᐃᑦᑐᒧᒃᑭᐊᖅ 
ᖃᐅᔨᒪᖖᒋᑕᕋ ᓴᕕᓐᓇᔪᒋᔭᒃᓴᕆᔭᒥᓄᑦ, ᑕᒪᐅᓇ ᐱᑕᓵᖅᐹ 
ᓱᒃᑲᓕᓪᓗᓂ. 

ᓱᓇᖃᖖᒋᒻᒪᑕ, ᑕᒡᕙ ᐊᕐᕙᒐᓱᒃᑐᖅ ᐸᐅᑎᑐᐊᑯᓗᐊ ᑕᒪᔾᔭ 
ᓴᐅᓂᖅ. 

12



ᐊᖕᒍᔪᓐᓇᖅᓯᒐᒥᐅ ᑕᐃᓐᓇ ᐊᑐᐃᓐᓇᓕᐅᖅᑐᒍᓗ 
ᑕᕝᕗᖕᒐ ᐸᐅᑎᒥᓄᑦ ᓱᒃᑲᓕᔮᓗᒋᓪᓗᒍ ᖃᓗᕕᒃᐹᖅ. 
ᑎᕝᕗᐊᕌᓗᒃᑐᓂᒎᖅ ᐊᐅᒻᒥᒃ. ᑖᓐᓇᒎᖅ ᓱᕈᑦᑎᐊᖅᑐᖅ ᖃᔭᓕᒃ. 
ᐱᓇᓱᒃᑐᕉᖅ ᓱᕈᑦᑎᐊᖅᑐᕉᖅ ᐊᐅᒻᒥᒃ ᑎᕝᕗᐊᖅᑐᐊᓘᒻᒪ 
ᑕᕝᕘᓇ. ᐃᓛᒎᖅ ᐱᔭᒐᕆᓇᓱᒃᑲᒥᐅ ᑕᐃᒫᑦ ᐊᖅᑲᕐᒪᑦ 
ᓱᓇᐅᕝᕙᒎᕐᖑᓇ ᐱᔭᕐᓂᖅᓯᕙᓪᓕᐊᓂᐊᓕᖅᑐᖅ. ᐊᓱᐃᓪᓛ 
ᐊᖕᒍᔭᕋᐃᒐᒥᐅᒎᖅ ᑕᒡᕘᓇᐃᓐᓇᖅ ᖃᓗᕕᑦᑖᓗᒋᕙᓕᖅᐹ 
ᐱᔭᕐᓂᖅᓯᕙᓪᓕᐊᖕᒍᔭᓕᖅᑐᓂᓗ ᐊᕐᕕᖁᑖ. ᐅᐱᓐᓇᕋᓂ 
ᓱᕈᑦᑎᐊᖅᑑᒐᓗᐊᕉᖅ ᐊᐅᒻᒥᒃ ᐊᓪᓚᕆᐊᔾᔮᖕᒋᑦᑐᖅ, 
ᐊᓪᓚᕆᐊᔾᔭᖕᒋᑦᑐᖅ ᓱᕈᑦᑎᐊᖅᑑᒐᓗᐊᖅ. ᑕᐃᒪᒎᖅ 
ᐱᔭᕐᓂᖅᓯᕙᓪᓕᐊᒻᒪᑦ ᐃᓱᒪᒋᐅᔭᓕᖅᐹ ‘ᐱᔭᒐᕆᓂᐊᓕᖅᑕᕋᖃᐃ 
ᒪᓐᓇᐃ?’ ᐊᓱᐃᓪᓛᒎᖅ ᑕᕝᕘᓇ ᑕᐃᒪᐃᓕᐅᖅᐸᒃᑲᒥᐅᒃ 
ᐱᔭᕐᓂᖅᓯᕙᓪᓕᐊᖕᒍᔭᓕᖅᐳᖅ ᑕᐃᓐᓇ ᐊᕐᕕᖁᑖ. 

ᐊᓱᐃᓪᓛᒎᖅ ᐱᔭᒐᕆᓕᖅᐹ, ᖁᓚᕈᓐᓃᖅᐳᖅ 
ᐱᔭᒐᕆᓂᐊᓕᕋᒥᐅᒃ. ᑕᐃᒪᓕ ᑕᕝᕘᓇ ᐱᔭᒐᕆᓂᐊᓕᕋᒥᐅᒃ 
ᖁᓚᕆᔪᓐᓃᕋᒥᐅᒃ ᑕᕝᕙᒎᖅ ᐊᕐᕕᖁᑖ ᑐᖅᑯᒃᓴᓕᕋᒥ 
ᓴᔪᕋᓗᐊᓗᒃᐸᓕᖅᐳᑦ. ᐊᓱᐃᓪᓛᒎᖅ ᓴᔪᕋᓚᒍᓐᓇᐃᓪᓕᕗᖅ. 
ᐳᒃᑕᐃᓐᓇᕐᓗᓂᒎᖅ ᐳᒃᑕᒍᓂᒎᖅ ᑐᖁᓗᓂ 
ᐳᒃᑕᐃᓐᓇᖅᑕᕐᓂᐊᕐᒪᑦ. ᑕᐃᒪᒎᖅ ᓴᔪᕝᕙᓗᖕᒋᑦᑎᐊᓕᖅᐳᖅ 
ᑕᐃᒪᒎᖅ ᑐᖁᕗᖅ. 

ᑕᐃᒪᓕ ᐊᕐᕕᕉᖅ ᓴᒃᑯᐃᓐᓇᕐᓄᑦ ᐱᓇᓱᐊᖅᑐᒍ 
ᑐᖅᑯᒃᓴᓕᖅᓯᐅᖕᒍᒻᒪᑦ ᐊᕐᕕᖅ, ᑕᐃᒪᒎᖅ 
ᑐᖅᑯᒃᓴᓕᑕᐃᓐᓇᕐᓗᓂ ᓴᔪᕝᕙᓗᒃᑐᐊᓘᖃᑦᑕᓕᕐᓗᓂ 
ᐊᕐᕕᖁᑖᑦ. ᑕᐃᒪᐃᓕᐅᖅᐸᒻᒪᑦ ᐊᖅᑲᕈᓐᓇᐃᓪᓕᓗᓂ.

ᑖᓐᓇᒎᖅ ᐊᕐᕙᒐᓱᒃᑐᖅ ᐊᐅᒻᒥ ᓱᕈᖅᓯᒪᑦᑎᐊᕐᒪᑦ 
ᑎᕝᕗᐊᖃᑦᑕᖅᑕᐅᓂᑯᒧᑦ. ᑕᐃᒪᒎᖅ ᑭᓯᐊᓂ ᐊᕐᕕᖁᑖᑦ 
ᖃᓱᑦᑎᐊᕐᒪᑦ, ᖃᓱᑦᑎᐊᖅᑐᑯᓘᒻᒪᑦ ᖃᔭᕐᒦᒃᑲᒥᑦ 
ᐃᕐᕈᖅᓴᕆᐊᓕᑕᐃᓐᓇᖅᐳᕉᖅ ᐊᕐᕕᖁᑖ ᑭᓯᐊᓂ ᑐᖁᑎᐊᕐᒪᑦ. 
ᑕᐃᒪ ᐃᕐᕈᖅᓴᓕᑕᐃᓐᓇᖅᑐᖅ. ᑕᐃᒪ ᑕᐃᒃᑯᐊᒎᖅ ᐊᕐᕙᒐᓱᒃᑐᖅ, 
ᑕᐃᒪᓐᓇ ᐊᕐᕙᒐᓱᒃᑐᑦ, ᑎᕝᕗᐊᖅᑕᐅᒐᒥᒃ ᐊᐅᒻᒥᒃ ᓱᕈᑎᐊᕋᒥᒃ 
ᐊᓪᓚᖅᑕᐅᑎᒋᓲᑦ, ᐃᕐᕈᓴᑦᑕᐅᑎᒋᓲᑦ, ᐊᓐᓇᐃᒐᔪᒻᒪᑕ. 
ᐱᖖᒋᒐᔪᒻᒪᑕᒎᖅ ᐊᓐᓇᐃᒐᔪᒻᒪᑕᒎᖅ.

ᑕᐃᒃᑯᓇᖖᒐᓪᓕ ᓯᕗᓕᑦᑎᓐᓂ ᐱᓇᓱᐊᒐᑐᖃᐅᓚᐅᕋᒥᒃ 
ᑕᐃᔅᓱᒪᓂᐅᑎᓪᓗᒍ ᐊᑑᑎᖃᕐᓂᖅᐹᖕᒍᓯᒪᔪᑦ ᒪᑯᓄᖕᒐ 
ᐃᓪᓗᒋᔭᒥᓐᓄᑦ ᖃᓇᒋᔭᐅᓐᓂᖅᑐᑎᒃ ᑐᐱᖕᒋᓐᓄᑦ ᐅᑭᐅᒥ 
ᐊᑐᕐᓂᐊᖅᑕᒥᓄᑦ ᓴᐅᓂᖕᒋᑦ ᔭᒐᑕᐅᑐᐃᓐᓇᖅᐸᓐᓂᖏᑦᑐᑦ 
ᐱᔭᐅᑦᑎᐊᖅᑐᐊᓘᕙᒃᑐᕕᓃᑦ ᐊᑑᑎᖃᐃᓇᖅᑐᐊᓘᕙᒃᑐᕕᓃᑦ

ᒪᒃᑕᖕᒐᓕ ᐃᓄᓐᓄᑦ ᖃᓄᑐᐃᓐᓇ ᓂᕆᔭᕐᓂᕈᓐᓇᕐᓂᖕᒐ 
ᕿᒻᒥᓕᐊᓘᕙᓚᐅᕐᒪᑕ. ᑕᒪᒃᑯᓄᖕᒐᓕ ᑕᒪᒃᑯᐊ ᓂᖀᑦ 
ᐊᑑᑎᖃᖅᓯᒪᓂᑯᐊᓘᒻᒪᑕ.

ᐱᖅᑯᓯᑐᖃᐃᑦ ᐊᑑᑎᖃᕈᓐᓇᖅᑐᑦ ᐱᖅᑯᓯᑐᖃᐅᔪᖅ, 
ᐃᓕᖅᑯᓯᑐᖃᐅᔪᕐᓗ ᖃᓄᖅ ᐃᓅᓯᒃᓴᔭᖃᖅᐸᓂᕐᒪᖕᒑᑕ 
ᑕᐃᒃᑯᐊ ᐊᕐᕙᒐᓱᒃᑏᑦ. 

ᓄᓇᕗᑦ ᐊᑐᐃᓐᓇᕐᓂᐊᕋᑦᑎᒍᑦ ᐆᒪᓂᑦᑎᓐᓂ.

ᔪᐊᓇᓯ ᖄᐱᒃ ᐃᒃᐱᒋᔭᐅᑦᑎᐊᓲᒻᒪᕆᒃ ᐃᓐᓇᖅ ᐸᖕᓂᖅᑑᕐᒥᐅ.

ᐊᒫᓐᑕ ᓵᓐᓚᓐ ᑎᑎᖅᑐᒐᖅᑎ ᑐᕌᓐᑑᑉ ᖃᓂᒋᔮᓂᒥᐅ. 
ᑎᑎᖅᑐᒐᕐᓂᕐᒥᒃ ᐃᓕᓐᓂᐊᖅᓯᒪᔪᖅ ᓯᐊᓂᑲ 
ᓯᓚᑦᑐᖅᓴᕐᕕᖕᒥᑦ, ᑎᑎᖅᑐᒐᓪᓗᐊᑕᓲᖅ ᑳᒥᒃᓂᒃ 
ᐃᓄᖖᒍᐊᓂᒡᓗ. ᑎᑎᖅᑐᒐᖏᑦᑕᕌᖓᒥ, ᑕᑯᔭᐅᓲᖅ 
ᐃᓕᓐᓂᐊᖅᑎᓪᓗᒍ, ᐃᓄᖖᒍᐊᓂᒡᓗ ᑕᑯᒪᓇᖅᑐᓕᐅᖅᑎᓪᓗᒍ, 
ᐊᓐᓄᕌᖖᒍᐊᕆᔭᐅᓂᐊᖅᑐᓂᒡᓗ ᐃᔾᔪᐊᒐᕐᓂᓪᓗ 
ᐃᓂᒋᔭᐅᖖᒍᐊᕐᓂᐊᖅᑐᓂᒃ, ᐅᕝᕙᓘᓃᑦ ᑭᓇᓂ 
ᑳᒥᒃᓯᓃᑎᓪᓗᓂᐅᒃ.

